
Restauraziun dal chastè da l’uvestg
La regenza conceda ina contribuziun per la renovaziun e restauraziun

■ (cc) La regenza suttametta al cus-
segl grond ina missiva per contribu-
ziuns a la renovaziun ed a la restaura-
ziun dal chastè da l’uvestg a Cuira. Il
project da construcziun duai vegnir
sustegnì cun var 4 milliuns francs tras
il maun public. Il chastè da l’uvestg a
Cuira è in monument cultural d’impur-
tanza naziunala ed ina da las pli impur-
tantas construcziuns profanas en il chan-
tun Grischun. Fundond sin in chastè da
l’imperi roman tardiv è vegnì construì in
chastè da l’uvestg en il temp medieval
tempriv ed autmedieval che la finala è
vegnì transfurmà e munì en il 17avel e
18avel tschientaner en il chastè dad oz.
Dapi l’ultima renovaziun cumplessiva
l’onn 1912 èn mo vegnidas fatgas pi-
tschnas renovaziuns suenter ils onns
1960 e 1970. Per garantir la protecziun
dal monument architectonic impurtant
n’è ina renovaziun e restauraziun cum-
plessiva betg suspensibla. Las renova-
ziuns, las restauraziuns ed ils engrondi-
ments planisads dal biro d’architectura
Jüngling e Hagmann a Cuira servan per
mantegnair la substanza a lunga vista e
permantegnair l’utilisaziun adequata dal
monument architectonic e da ses equi-
pament. La planisaziun e l’execuziun
vegnan accumpagnadas tras la Tgira da
monuments ed il Servetsch archeologic
dal Grischun.

L’utilisaziun organisada da nov da tut

las parts da l’edifizi dal chastè cumpiglia
numerusas funcziuns: las abitaziuns per
ils curriers da l’uvestg, il persunal ed ils
giasts; ils biros e las localitads accessori-
cas dal manaschi da l’ordinariat da
l’uvestg; las localitads dal retschaviment
e da las sesidas; ils depots per la bibliote-
ca, per ils archivs e per bains culturals
movibels; il museum da tresor nov da la
catedrala; la garascha sutterrana e la fina-
la ils locals per la tecnica da chasa cum-
plettamain renovada. Impurtant per il
project general era la concentraziun spa-
ziala d’utilisaziuns che tutgan ensemen,
medemamain l’avertura optimala da tut
las parts da l’edifizi cun ils passadis, las
stgalas ed ils ascensurs, quai cun uschè
pitschnas intervenziuns sco pussaivel en
la substanza da construcziun istorica.
Tras il museum da tresor nov da la cate-
drala vegn rendida ina part dal chastè da
l’uvestg accessibla al public.

Cunvegna da program tranter
la confederaziun ed il chantun

Ils custs totals dal project importan
stgars 29 milliuns francs. Vi da quest
project èn sa participads la confedera-
ziun ed il chantun cun mintgamai
2 015 000 francs, tut en tut 4 030 000
francs. La confederaziun è s’obligada –
cun la cunvegna da program tranter la
confederaziun ed il chantun Grischun
en il sectur protecziun da la patria e tgi-

ra da monuments per la perioda da pro-
gram 2012 fin 2015 – da prestar ina
contribuziun globala al chantun Gri-
schun ed ha delegà a medem temp la
cumpetenza da la garanzia da survegnir
contribuziuns e la liquidaziun finanzia-
la al chantun. Las contribuziuns da la
confederaziun pon vegnir garantidas
per las etappas fin 2015 cun la resalva
che l’assamblea federala permetta tran-
schas annualas. Contribuziuns federalas
per las etappas da construcziun a partir
da l’onn 2016 stattan cun la resalva
ch’ina cunvegna da program nova reus-
seschia tranter la confederaziun ed il
chantun en il sectur da la protecziun da
la patria e da la tgira da monuments per
la perioda da program 2016 fin 2019.
La regenza exprima en quest connex sia
intenziun, sch’ina tala cunvegna reusse-
schia, da duvrar ils meds finanzials con-
furm a la missiva er a favur dal chastè da
l’uvestg.

La dumonda da participaziun vegn
suttamessa al cussegl grond cun ina mis-
siva da la regenza en la sessiun da zercla-
dur 2013. La finanziaziun da l’import
anc nunpajà da var 17,75milliuns francs
vegn fatga cun agid da donaziuns e con-
tribuziuns d’instanzas da la baselgia e dal
stadi, da fundaziuns, d’organisaziuns, da
firmas e da persunas privatas sco er cun
ulteriurs agens meds e cun chapitals ad
emprest.

Il chastè episcopal
a Cuira duai vegnir
restaurà. MAD

■ VATICAN

Igl emprem American sil tron da s. Pieder
(anr/gc) L’elecziun da papa Francestg
hamuntau e purtau ina treidubla nova-
ziun: El ei igl emprem gesuit, igl em-
premcul numFrancestg ed igl emprem
American sil tron da s. Pieder. Gest
suenter l’elecziun ei il Radio Vatican se-
festginaus dad annunziar ch’il papa ord
l’Argentina, pia neu dil continent ame-
rican, seigi igl emprem che derivi – dapi
1272 onns – d’ordeifer l’Europa. Il davos
papa, buc Europè, era Gregori III, che ha
regiu da 731–741 e derivava dalla Siria.
Dils 266 papas da tochen ussa derivavan
otg dil Proxim Orient e treis dall’Africa,
pia 11 d’ordeifer nies continent. Buca
d’emblidar ei che quei fuvan – tochen
tier l’invasiun digl islam naven digl 8.
tschentaner – preponderontamein re-
giuns cristianas. Ei ha pia dau papas ord
l’Asia, l’Africa ed Europa, mo tochen uss
auncmai in pontifexmaximus american.

Derivonza taliana
Papa Francestg ei bein in American latin,
denton vegnents neu dall’Italia, pia tut-
tina era in tec Europè. Ils antenats da pa-
pa Francestg derivavan da Stazione di
Portacomaro, in vitg ella vischinonza dil
marcau dad Asti el Piemont (Italia). Siu

tat ei emigraus 1929 ell’Argentina, cu il
bab dil papa, Mario Giuseppe Francesco
(dus da ses nums ha uss era siu fegl giu
ni survegniu) veva 24 onns. 1935 ei il
bab maridaus cun Regina Maria. In onn
pli tard ei papa Francestg naschius sco il
vegl dad aunc quater fargliuns. Il bab
luvrava sco emploiau da viafier.

Da quels onns era l’Argentina buna-

mein sco ina tiara empermessa per biars
emigrants talians. Prest 40 pertschien
dils total 40 milliuns habitonts dall’Ar-
gentina ein stai oriundamein Talians. In
tec surfatg ei l’Argentina per prest la me-
sadad ina tiara, populada daTalians e lur
vegnentsuenter, ed aschia era etnicamein
empau da nossa tiara vischina el sid.

Uoppen papal
Mintga papa survegn siu uoppen. Quel
che papa Francestg ha eligiu ha bia da
quel ch’el veva priu a caschun da sia con-
secraziun episcopala 1992. Sin quei uop-
pen ei da veser – sut la mitra e las clavs
da s. Pieder – il monogram dils gesuits:
IHS (ch’ins vesa dil reminent era tier nus
savens vid casas pli veglias ed orsals). IHS
ein ils emprems treis bustabs grecs per
Jes(us). Els vegnan savens interpretai sco:
Iesum Habemus Socium (nus havein Je-
sus sco associau) u Iesus Hominum Sal-
vator (Jesus, spindrader dils carstgauns.)
Sut il monogram dils gesuits stat ina stei-
la che simbolisescha Nossadunna, ed ina
plonta-flura che sereferescha sin s. Giu-
sep. Giusut secatta la devisa papala «Mi-
serando atque eligendo» (Hagies cum-
passiun ed elegia ora).

■ INIZIATIVA DALLAS PLEIVS

Treis uestgs – citai a Roma
(anr) Ils uestgs Vitus Huonder, Cuera,
Markus Büchel, S. Gagl, e Felix Gmür,
Basilea, ein vegni citai a Roma. Els ein
pertuccai dall’iniziativa dallas pleivs
perquei che da lur collaboraturs pasto-
rals han suttascret tala. Quei invit ei
vegnius tarmess avon la demissiun da
papa Benedetg XVI. Ins vevi gia fixau in
datum che hagi denton stuiu vegnir re-

fretgs pervia dalla demissiun dil papa.
La Conferenza episcopala svizra ei fetg
resalvada. Aunc seigi tut aviert il mu-
ment. Igl invit als uestgs svizzers deriva
dalla congregaziun per la cardientscha.
Igl onn vargau veva quella giu citau a
Roma quater uestgs austriacs ch’eran
medemamein tangai d’ina tala iniziati-
va en lur diocesas.

